
 

Timanooti Mitaal تِمَنۆتےِ مِتال 

  

01 01 

  

Ukwaasana tuduniya kak ikwaaseeb أكُْواسَنۃ تدُنُيِۃ كَك إكْواسێب 

  
01

 Ukwaasana hankaay toobuutwa teebreewwa 

manooya. 

   
01 

 أكُْواسَنۃ هَنكاي تۆبوُتوۃ تێبرێوّۃ مَنۆيۃ۔ 

02
 Oont'a tuubuut teharar oogbil tinaw. 

Tehooywa umhakwal kassaah thibnamaaba, 

Ukwaasanaay Aashuuk aree iyami kehi sakiin. 

   
02 

اۆنتأَ توُبوُت تهَرَر اۆقبِل تِنَو۔ تهۆيوۃ أمُهَكْوَل كَسّاه  

 ٹبِنَمابۃ، أكُْواسَناي آشُوك أرێ إيَمِے كهِے سَكِين۔

03
 Ukwaasana «May'i, hooy badaayi» idi. 

Aflaay y'aneeb daaya. 

   
03 

 إدِے۔ أفلاي يأنَێب دايۃ۔« مَيإِ، هۆي بَدايِے»أكُْواسَنۃ  

04
 Been imay'i ishbibhoob, daayiib akaay 

rhiya. Oont'a imay'i ithibni waasiya. 

   
04 

  َ إمَيإِ إٹِبنےِ  بێن إمَيإِ إشبِبهۆب، داييِب أكاي رهِيۃ۔ اۆنتأ

 واسِيۃ۔
05

 Baruuh imay'i «B'eeb» iisim, oothibin aree 

«Hawaad» iisim. Hankaaneeb oomb'i akaay, 

tehimni tikee, uumha iki. 

   
05 

إيسِم۔ « هَواد»إيسِم، اۆٹبِِن أرێ « بإێب»بَرُوه إمَيإِ  

 هَنكانێب اۆمبإِ أكاي، تهِمنےِ تكِێ، أوُمهۃ إكِے۔

06
 Ukwaasana «Aayam iyamee waasameeni 

jillaay masaafaat eebtik badaati.» idi. 

   
06 

آيَم إيمَێ واسَمێنِے جِلّاي مَسافات إێبتكِ »أكُْواسَنۃ  

 إدِے۔« بَداتےِ۔
07

 Tuun han tiki. Ukwaasana eeyam taktakee 

isiisag. 

   
07 

 سِيسَق۔توُن هَن تكِِے۔ أكُْواسَنۃ إێيَم تكَتكَێ إ 

08
 Been oodoor «Teebri» iisim. Hawaad 

eeyaa, b'eeb eeyaa, tuun tooyiin tumalyaatu. 

   
08 

إيسِم۔ هَواد إێيا، بإێب إێيا، توُن « تێبرِے»بێن اۆدۆر  

 تۆييِن تمَُلياتوُ۔

  
09

 Ukwaasana «Aayam tibreeti whii eefeen, 

gaal mhiin imshawawiineet toonaati. Shaawti 

balama haash daayi indi.» idi. Beet han tiki. 

   
09 

آيَم تبِرێتےِ وهِي إێفێن، قال مهِين »أكُْواسَنۃ  

إدِے۔ « إمشَوَوِينێت تۆناتےِ۔ شاوتےِ بَلمَۃ هاش دايےِ إندِے۔

 بێت هَن تِكِے۔
10

 Ukwaasana whaash ibalamaab «Toobuur» 

iisim, eeyam aree «Bhar» iisim. Ukwaasana 

beet toona d'iyaab iiktiyeet iishbibhoob, 

daayiit akaay rhiya. 

   
10 

إيسِم، إێيَم أرێ « تۆبوُر»أكُْواسَنۃ وهاش إبَلمَاب  

بهۆب، إيسِم۔ أكُْواسَنۃ بێت تۆنۃ دإيِاب إيكتِيێت إيشبِ « بهَر»

 داييِت أكاي رهِيۃ۔

  
11

 Ukwaasana «Tuubuut ibaki kassooh idaruur 

yaksitni, hindiiyi firaaywa harroobwa han 

yaksitni.» idi. Beet han tiki. 

   
11 

توُبوُت إبَكِے كَسّۆه إدرَُور يكَسِتنےِ، هِندِييےِ »أكُْواسَنۃ  

 ێت هَن تِكِے۔إدِے۔ ب« فِرايوۃ هَرّۆبوۃ هَن يَكسِتنےِ۔

12
 Tuubuut shaawti kassooh oosiyaam 

firaayiisooswa, yhindi oofiraayiisooswa 

yaksita. Ukwaasana toona d'iyaab iiktiyeet 

iishbibhoob, daayi rhiya. 

   
12 

راييِسۆسوۃ، يهِندِے فِ توُبوُت شاوتےِ كَسّۆه اۆسِيام  

نۃ دإيِاب إيكتِيێت اۆفِراييِسۆسوۃ يَكسِتۃ۔ أكُْواسَنۃ تۆ

 إيشببِهۆب، دايےِ رهِيۃ۔

13
 Hawaad eeyaa, b'eeb eeya. Tuun tuuna 

tooyiint tumhaya tiikti. 

   
13 

 هَواد إێيا، بإێب إێيۃ۔ توُن توُنۃ تۆيِينت تمُهَيۃ تِيكتےِ۔ 

  



14
 Ukwaasana «Whawaadwa uumb'eewwa 

waasameeni jillaaywa, yhawlaaya faslaawwa, 

aamb'eewwa, yhawlaawwa itookkiinna 

jillaaywa, taabri ibaki buubeen. 

   
14 

وهَوادوۃ أوُمبإێوّۃ واسَمێنِے جِلّايوۃ، يهَولايۃ »أكُْواسَنۃ  

ينّۃ جِلّا  يوۃ، تابرِے إبكَِے فسَلاوّۃ، آمبإێوّۃ، يهَولاوّۃ إتۆكِّ

 بوُبێن۔

15
 Aan baraah toobuur ibaki y'iseena.» idi. 

Tuun han tiki. 

   
15 

 إدِے۔ توُن هَن تكِِے۔« آن بَراه تۆبوُر إبَكِے يإسِێنۃ۔ 

16
 Ukwaasana malu may'aab wawin ikwaas, 

imay'i oowinkaab oomb'i haay hukwmiini, 

imay'i oodiskaab aree whawaad haay 

hukwmiini. Baruuh masi yhayikw han ikwaas. 

   
16 

أكُْواسَنۃ مَلوُ مَيآب وَوِن إكْواس، إمَيإِ اۆوِنكاب اۆمبإِ  

هاي هُكْومِينےِ، إمَيإِ اۆدِسكاب أرێ وهَواد هاي هُكْومِينِے۔ 

 بَرُوه مَسِے يهَيكِْو هَن إكْواس۔

17
 Malya Ukwaasana toobuur haay y'isiini 

jillaay een imay'i tibreeteeb id'i. 

   
17 

مَليۃ أكُْواسَنۃ تۆبوُر هاي يإسِِينےِ جِلّاي إێن إمَيإِ  

 تبِرێتێب إدإِ۔
18

 Bareeh whawaadwa oomb'eewwa haay 

hukwmiini, toothibinwa imay'eewwa haay 

waasiini. Ukwaasana toona d'iyaab iiktiyeet 

iishbibhoob, daayi rhiya. 

   
18 

بَرێه وهَوادوۃ اۆمبإێوّۃ هاي هُكْومِينےِ، تۆٹِبِنوۃ إمَيإێوّۃ  

هاي واسِينےِ۔ أكُْواسَنۃ تۆنۃ دإيِاب إيكتِيێت إيشبِبهۆب، دايےِ 

 رهِيۃ۔

19
 Hawaad eeyaa, b'eeb eeya. Tuun tooyiin 

tufadhiga tiikti. 

   
19 

 تفَُڈِقۃ تِيكتےِ۔هَواد إێيا، بإێب إێيۃ۔ توُن تۆييِن  

  
20

 Ukwaasana «Uubhar gwidaat dhhaniyaatee 

ibaki eettiib, aakilay ibaki toobuuti khii 

bir'ikeena.» idi. 

   
20 

أوُبهَر قْوِدات ڈهَنيِاتێ إبَكِے إێتِّيب، آكِلَي »أكُْواسَنۃ  

 إدِے۔« إبكَِے تۆبوُتِے كهِي بِرإكِێنۃ۔

21
 Malya Ukwaasana ibhariit dhhaniya 

tiwawinwa, kasteeh tidhhaniya ibhariib 

uumeentwa manooya. Baruuh masi eekilay 

kasseeh manooya. W'eefi toona d'iyaab 

iiktiyeet iishbibhoob, daayi rhiya. 

   
21 

مَليۃ أكُْواسَنۃ إبهَرِيت ڈهَنِيۃ توَِوِنوۃ، كَستێه تِڈهَنيِۃ  

نۆيۃ۔ بَرُوه مَسِے إێكِلَي كَسّێه مَنۆيۃ۔ إبهَرِيب أوُمێنتوۃ مَ 

 وإێفِے تۆنۃ دإيِاب إيكتِيێت إيشببِهۆب، دايےِ رهِيۃ۔

22
 Ukwaasana tidhhaniya idehart, ibhariit 

dhhaniya ibhariib ikati mhiinka ikwarriineet 

toona sooya, aakilay aree toobuuti khii ikati 

mhiinka ikwarriineet toona sooya. 

   
22 

أكُْواسَنۃ تِڈهَنِيۃ إدهَرت، إبهَرِيت ڈهَنِيۃ إبهَرِيب إكَتےِ  

ينێت تۆنۃ سۆيۃ، آكِلَي أرێ تۆبوُتےِ كهِي إكَتِے  مهِينكۃ إكْوَرِّ

ينێت تۆنۃ سۆيۃ۔  مهِينكۃ إكْوَرِّ

23
 Hawaad eeyaa, b'eeb eeyaa, tuun tooyiin 

t'ayyaatu. 

   
23 

 توُن تۆييِن تأيَّاتوُ۔هَواد إێيا، بإێب إێيا،  

  
24

 Ukwaasana «Kastaah tidhhaniya gaatka 

jinsiisooh uureewwa, malaaliit 

dhhaniyaawwa, buutranfiifaawwa tuubuut 

ibaki midhhan tiniiw.» idi. Beet han tiki. 

   
24 

كَستاه تِڈهَنِيۃ قاتكۃ جِنسِيسۆه أوُرێوّۃ، »أكُْواسَنۃ  

« ڈهَنِياوّۃ، بوُترَنفِيفاوّۃ توُبوُت إبكَِے مِڈهَن تِنيِو۔مَلالِيت 

 إدِے۔ بێت هَن تكِِے۔

25
 Ukwaasana een bareeh gaalka manooya. 

Malya toona baruuh d'iyaab iiktiyeet 

iishbibhoob, daayi rhiya. 

   
25 

أكُْواسَنۃ إێن بَرێه قالكۃ مَنۆيۃ۔ مَليۃ تۆنۃ بَرُوه دإيِاب  

 يێت إيشبِبهۆب، دايےِ رهِيۃ۔إيكتِ 

  
26

 Ukwaasana «Oont'a oodehay manooya 

niyad, hinin t'iiteeb aree iiktiin iyadna. 

Y'aashoowwa, eekilaywa, kasteeh tidhhaniya 

teerawwa aree hukwimsi niyad.» idi. 

   
26 

اۆنتأَ اۆدهَي مَنۆيۃ نيَِد، هِنِن تإيِتێب أرێ »أكُْواسَنۃ  

إيكتيِن إيَدنۃ۔ يآشۆوّۃ، إێكِلَيوۃ، كَستێه تِڈهَنيِۃ تێرَوّۃ أرێ 

 إدِے۔« هُكْوِمسِے نيَِد۔

  
27

 Aflaay Ukwaasana oodehay barooh ookna 

t'iiteeb akaay manooya. Daabwa m'atwa aree 

ikwaas. 

   
27 

أفلاي أكُْواسَنۃ اۆدهَي بَرۆه اۆكنۃ تإيِتێب أكاي مَنۆيۃ۔  

 مأتَوۃ أرێ إكْواس۔دابوۃ 



28
 Ukwaasana bareeh idehart «Firiina 

guudaana! Toobuur tabna abiiyeekna aree khii 

had'na! Y'aashoowwa eekilaywa tidhhaniya 

kasteeh toobuuti khii hukwimaana. 

   
28 

فِرِينۃ قوُدانۃ۔ تۆبوُر تبَنۃ »أكُْواسَنۃ بَرێه إدهَرت  

ي هَدءنۃ۔ يآشۆوّۃ إێكِليَوۃ تِڈهَنيِۃ كَستێه أبيِيێكنۃ أرێ كهِ 

 تۆبوُتےِ كهِي هُكْوِمانۃ۔

29
 Toobuut kastiyooh yhindi oofiraay ibariin 

kasseeh iiyaaw hookna andi. Ani kastooh 

tim'ari baraak tamteeneet dehookna 

soomraabu. 

   
29 

إيياو هۆكنۃ  تۆبوُت كَستيِۆه يهِندِے اۆفِراي إبَرِين كَسّێه 

 أندِے۔ أنےِ كَستۆه تمِأرَِے بَراك تمَتێنێت دهۆكنۃ سۆمرابوُ۔

30
 Kasteeh teena tehamshuukeent daruur 

sootaay yhi. Uun baruuh ooreewwa, malaaliit 

dhhaniyaawwa, eekilaywa m'ariit dehaay iikti 

indi.» idi. 

   
30 

ي يهِے۔ أوُن بَرُوه كَستێه تێنۃ تهَمشُوكێنت درَُور سۆتا 

اۆرێوّۃ، مَلالِيت ڈهَنيِاوّۃ، إێكِليَوۃ مأرَِيت دهاي إيكتِے 

 إدِے۔« إندِے۔

  
31

 Ukwaasana teena d'iyaab iiktiyeet 

iishbibhoob, kastaah winneet daayi rhiya. 

Hawaad eeyaa, b'eeb eeyaa, been han tooyiin 

t'asagwiraatu. 

   
31 

تێنۃ دإيِاب إيكتِيێت إيشببِهۆب، كَستاه وِنێّت أكُْواسَنۃ  

 دايےِ رهِيۃ۔ هَواد إێيا، بإێب إێيا، بێن هَن تۆيِين تأسََقْوِراتوُ۔

  
 


